
Pou Piblikasyon Imedyat: 5 avril 2012 

GOUVÈNÈ CUOMO ANONSE NOMINASYON KAREN PETERS KOM PREMYE FANM JIJ PREZIDAN 

TRIBINAL APÈL, TWAZYÈM DEPATMAN 

 

Jodi a, Gouvènè Andrew M. Cuomo anonse nominasyon Jij Karen K. Peters kòm prezidan Tribinal Apèl 

Kou Siprèm Twazyèm Depatman Jidisyè a. Jij Peters te premye fanm eli Jij Kou Siprèm nan Twazyèm 

Depatman an epi li pral premye fanm kap travay kom Jij Prezidan nan istwa depatman an.  

 

“Mwen fyè pou nonmen Jij Peters kòm premye fanm Jij Prezidan Twazyèm Depatman an,” te deklare 

Gouvènè Cuomo. “Pandan tout karyè li Jij Peters te montre jijman ak onètete enkwayab nan sèvis piblik 

li anvè Eta New York. Mwen pa gen okenn dout li pral kontinye bay Nouyòkè jistis ak anpil distenksyon.” 

 

Jij Karen Peters te deklare, “Mwen onore pou sèvi Nouyòkè antanke Jij Prezidan Tribinal Apèl Kou 

Siprèm pou Twzayèm Depatman Jidisyè an. Nan nouvo pòs sa a, mwen vle kontinye garanti sistèm 

jidisyè Eta New York ap pwoteje tout rezidan nou yo pou tout moun jwenn tretman enpasyal, epi lap 

satisfè bezwen kominote nou yo. Map di Gouvènè Cuomo mèsi pou nominasyon sa a.” 

 

Ansyen Jij an chèf New York Judith Kaye te di, “Mwen santi m emi jis mwen pèdi lapawòl lè m tande 

nouvèl nominasyon Karen Peters kòm Jij Prezidan Twazyèm Depatman an. Se vre, se anpil travay pou 

akonpli, men Jij Peters se yon jiris san parèy ki gen estim kominote jiridik la epi li pral yon gwotonton lidè 

sou tout pwen.” 

 

Congressman Maurice Hinchey te di, “Mwen konnen Jij Peters depi anpil ane, map felisite Gouvènè 

Cuomo pou nominasyon sa a. Jij Peters se yon sèvitè piblik modèl ki te sèvi Nouyòkè pandan plizyè 

dizenn ane nan sistèm jidisyè eta nou an. Antanke Jij Prezidan, jij Peters pral kontinye  batay ak 

angajman l pou ekite ak jistis, m di bravo Gouvènè pou nominasyon sa a.” 

 

Anplis travay li kòm Jij Apèl, ki se fè desizyon sou apèl ki soti nan tribinal premye enstans 28 konte 

Twazyèm Depatman an, nouvo Jij Prezidan Peters pral travay tou kòm Administratè an chèf Twazyèm 

Depatman an.. Kòm Jij Prezidan, li pral defini politik jidisyè tout eta a antanke yon manm Konsèy 

Administrasyon an epi li pral aji kòm anbasadè Tribinal la atravè sèvis kominotè ak pwofesyonèl. Jij 

Peters pral tou sipèvize operasyon ajans oksilyè Tribinal la, ki enkli Biwo Pwokirè pou Timoun lan, 

Komite sou Nòm Pwofesyonèl la, Komite sou Karaktè ak Aptitid ak Sèvis Jiridik Ijyènn Mantal la.  

Jij Peters ap travay nan Divizyon Apèl la depi 1994. Li se tou yon manm Komisyon Eta New York sou 

Kondwit Jij yo depi 2000. Anvan sa li te yon jij nan Kou Siprèm lan, Twazyèm Distri Jidisyè a soti 1991‐

1992 epi li te travay nan Tribinal pou Fanmi an, Konte Ulster, soti 1984 rive1991.  

 

Anvan li te syeje nan tribinal, Jij Peters te travay pou Asanble a kòm Direktè Komite Pèmanan Operasyon 

Gouvennmantal nan lane 1983 epi anvan sa li te Konseye nan Divizyon Alkolism ak Abi Alkòl soti 1979 

rive 1983. 

 

Anvan li te fomèlman rantre nan sèvis piblik, Jij Peters te yon Sibstiti Pwokirè vizitè nan Konte Dutchess 

nan lane 1979 epi li te nan pratik prive konsantre sou defans kriminèl ak dwa fanmi soti 1973 rive 1979 

nan kabinè avoka Peters and Weiner.  

 

Jij Peters te resevwa Mastè li nan Inivèsite George Washington nan lane 1969 ak Doktora li nan Lekol 

Dwa Inivèsite New York nan lane 1972. 

 

Komite Seleksyon Twazyèm Depatman Jidisyè a soumèt bay Gouvènè a tout kandida yo jije “ekstrèman 

kalifye.” Dapre Konstitisyon ak Lwa sou Pouvwa Jidisyè Eta New York la, Gouvènè a gen otorite pou l 

nonmen Jij Prezidan chak Seksyon Apèl lan pami sila yo ki te eli Jij Kou Siprèm lan. Nominasyon Gouvènè 

a pa bezwen konfimasyon Sena .  

